
میں تمہارے اندر محبت تلاش کرتا رہا ہوں
اور تم میرے اندر برداشت
میں تمہارے اندر دل تلاش کرتا رہا ہوں
اور تم میرے اندر لفظ
میں تمہارے اندر سمندر تلاش کرتا رہا ہوں
اور تم میرے اندر ابر
میں تمہارے اندر سورج تلاش کرتا رہا ہوں
اور تم میرے اندر چنگاری
میں تمہارے اندر آسمان تلاش کرتا رہا ہوں
اور تم میرے اندر درخت
میں تمہارے اندر کائنات تلاش کرتا رہا ہوں
اور تم میرے اندر ذرہ
میں تمہارے اندر وقت تلاش کرتا رہا ہوں
اور تم میرے اندر پل
اپنی اپنی تلاش ہے شاید جاری نہ رہ سکے
٭٭٭





آنکھ بن جاتی ہے ساون کی گھٹا شام کے بعد
لوٹ جاتا ہے اگر کوئی خفا شام کے بعد

وہ جو ٹل جاتی رہی سر سے بلا شام کے بعد
کوئی تو تھا کہ جو دیتا تھا دعا شام کے بعد

آہیں بھرتی ہے شب ہجر یتیموں کی طرح
سرد ہو جاتی ہے ہر روز ہوا شام کے بعد

شام تک رہا کرتے ہیں دل کے اندر
درد ہو جاتے ہیں سارے ہی رہا شام کے بعد

لوگ تھک ہار کے سو جاتے ہیں لیکن جاناں
ہم نے خوش ہو کے ترا درد سہا شام کے بعد

خواب ٹکرا کے پلٹ جاتے ہیں‌بند آنکھوں سے
جانے کس جرم کی کس کو ہے سزا شام کے بعد

چاند جب رو کے ستاروں سے گلے ملتا ہے
اک عجب رنگ کی ہوتی ہے فضا شام کے بعد

ہم نے تنہائی سے پوچھا کہ ملو گی کب تک
اس نے بے چینی سے فورا ہی کہا شام کے بعد

میں اگر خوش بھی رہوں پھر بھی مرے سینے میں
سوگواری کوئی روتی ہے سدا شام کے بعد

تم گئے ہو تو سیہ رنگ کے کپڑے پہنے
پھرتی رہتی ہے مرے گھر میں قضا شام کے بعد

لوٹ آتی ہے مری شب کی عبادت خالی
جانے کس عرش پہ رہتا ہے خدا شام کے بعد

دن عجب مٹھی میں‌جکڑے ہوئے رکھتا ہے مجھے
مجھ کو اس بات کا احساس ہوا شام کے بعد

کوئی بھولا ہوا غم ہے جو مسلسل مجھ کو
دل کے پاتال سے دیتا ہے صدا شام کے بعد

مار دیتا ہے اجڑ جانے کا دہرا احساس
کاش ہو کوئی کسی سے نہ جدا شام کے بعد
٭٭٭

میرے جو خواب تھے وہ خواب بھی میرے کب تھے

ہاتھ تیرا ہی تھا سب میری رتوں کے پیچھے
باغ جو سبز تھے شاداب تھے، میرے کب تھے

میرے سینے کے جو صحرا تھے کہاں تھے میرے
میری آنکھوں کے جو سیلاب تھے، میرے کب تھے

کب مرے پاس کتابوں کے سوا بھی کچھ تھا
صرف تاریخ کے کچھ باب تھے میرے کب تھے

میں تو اس پیاس کا وارث ہوں کہ بنجر پن کا
گاؤں کے کھیت ہو سیراب تھے میرے کب تھے
٭٭٭

بے تحاشا ہے تجھے یاد کیا
اور بھلایا بھی بہت ہے تجھ کو
ساری رونق ہی ترے دم سے ہے
اور ترے بکھرے ہوئے غم سے ہے
جس قدر
میں نے تعلق ترا محسوس کیا
اتنی گہرائی تو روحوں میں ہوا کرتی ہے
جس قدر
میں نے تری ذات کو خود میں پایا
اتنی یکتائی کہاں ملتی ہے
فاصلے وقعتیں کھو بیٹھے ہیں
دوریاں پھیکی پڑیں
اتنی شدت سے تجھے سوچا ہے
اتنی شدت سے تجھے چاہا ہے
٭٭٭

دریا بہتا جائے غم کا دریا بہتا جائے
دل اک گھر ہے
چاروں جانب سے گلیوں سے گھرا ہوا۔۔۔۔۔۔۔۔اور۔۔۔۔۔۔
چاروں جانب کی گلیوں سے
دل کی جانب
دریا بہتا جائے
دل بے چارہ
ہنستے روتے
سب کچھ سہتا جائے
دور کہیں اک پاگل اور آوارہ بادل ۔۔۔۔۔۔۔۔
آہستہ آہستہ کہتا جائے
دنیا غم کا دریا ہے
اور جیون دریا کی لہروں کے
رحم و کرم پر آیا ہوا بے چارہ پن ہے
اس بے چارے پن کے سر سے
دریا بہتا جائے
٭٭٭

اس کو لگتی ہے عجائبات کی بات

گن رہا ہے میرے نوالوں کو
کر رہا ہے معاشیات کی بات

ایک دو لفظ میں‌نے بولے تھے
بن گئی ساری کائنات کی بات

رات تو آنسوؤں میں کٹتی ہے
کوئی کرتا نہیں ہے رات کی بات

میں نے اتنا کہا تھا سوچتے ہیں
اس نے تو ختم کر دی بات کی بات

ہم میں ہر شخص ہے شکست زدہ
چھیڑنا ہی نہیں ہے ‌مات کی بات
٭٭٭

تم تو بس ایک ہی دکھ پوچھتے ہو
کون سے دکھ کی کریں بات ذرا یہ تو بتا
موسموں، سرد ہواؤں کی مسیحائی کا دکھ
راہ کی دھول میں بکھری ہوئی بینائی کا دکھ
سنگ کے شہر میں خود دکھ سے شناسائی کا دکھ
یا کسی بھیگتی برسات میں تنہائی کا دکھ
کون سے دکھ کی کریں بات کہ دل کا دریا
اتنی طغیانی کی زد پر ہے کہ کچھ یاد نہیں
کب ہمیں بھول گیا کون سے ہرجائی کا دکھ
تم تو بس ایک ہی دکھ پوچھتے ہو
٭٭٭



[bookmark: _Toc347146144]لاکھ دوری ہو مگر عہد نبھاتے رہنا
جب بھی بارش ہو مرا سوگ مناتے رہنا

تم گئے ہو تو سر شام یہ عادت ٹھہری
بس کنارے پہ کھڑے ہاتھ ہلاتے رہنا

جانے اس دل کو یہ آداب کہاں سے آئے
اس کی راہوں میں نگاہوں کو بچھاتے رہنا

ایک مدت سے یہ معمول ہوا ہے اب تو
آپ ہی روٹھنا اور آپ مناتے رہنا

تم کو معلوم ہے فرحت کہ یہ پاگل پن ہے
دور جاتے ہوئے لوگوں کو بلاتے رہنا
٭٭٭

کہیں جذبوں کی یورش ہے
محبت میں نہ جانے فاصلوں کی ریت کیسی ہے
کہیں الفاظ کے انبار ہیں پر لکھ نہیں سکتے
کہیں جذبوں کی یورش ہے
مگر کچھ کہہ نہیں سکتے
کہیں کچھ بھی نہیں ہے
پھر بھی کہنا پڑتا ہے
کبھی احساس پوروں کے کناروں پر اگا ہے
پھر بھی اس کو چھو نہیں سکتے
کبھی خود لمس اتنا دور ہے کہ خواب سا محسوس ہوتا ہے
کبھی خوش ہیں
تو پلکوں کی نمی سے پھوٹتی لرزش نہیں جاتی
کبھی دل کرب کی شدت سے جیسے پھٹ رہا ہوتا ہے
لیکن ہنسنا پڑتا ہے
محبت میں نہ جانے فاصلوں کی ریت کیسی ہے
اسے بے چہرگی کا دکھ کہوں یا بے بسی کا دکھ
اسے واپس پلٹنا پڑ گیا ہے
اور مجھے کہنا پڑا ہے
راستے لوٹا نہیں کرتے
٭٭٭

میری بے چینی سے کہہ دو مرے کام آئے

میں ہر اک رت کی طرف تکتا ہون ویرانی سے
شاید اس با ر کہیں‌ سے تر ا پیغام آئے

خوش گمانی بھی عجب ہے کہ ہمیشہ مجھ میں
تیری امید کا اک عجب چاند سر بام آئے

وحشتیں کتنی ہی تیا ر پڑی رہتی ہیں
ہجر کے دہشت سے کیسے کوئی ناکام آئے

میں‌نے اس روز انہیں کھول کے دیکھا ہی نہ تھا
جانے کس درد کے خط تھے جو مرے نام آئے
٭٭٭

ہم نے سپنے بونے میں بھی عمر لگا دی

ہنستے تھے تو صدیاں حیراں ہوتی تھیں
روئے تو پھر رونے میں بھی عمر لگا دی

بیگانے پن میں بھی اس نے عمر بِتائی
اور پھر میرا ہونے میں بھی عمر لگا دی
٭٭٭

تمہاری تلخیوں سے
اور تمہارے نا تراشیدہ رویوں سے
اور بڑی ناراضگی سے بھی
محبت کم نہیں ہو گی
تمہاری شہر بھر سے دل لگا لینے کی عادت سے
تمہاری بے وفائی سے
تمہاری بے حسی سے بھی
محبت کم نہیں‌ہو گی
انا کا درمیاں آ کر
کئی بے ساختہ جذبے اچانک مار جانے سے
دلوں کو ذات پر سے وار جانے سے
کسی وادی میں جا بسنے
کسی صحرا میں راستہ بھول جانے
یا سمندر پار جانے سے
محبت کم نہیں ہو گی
کسی کے جیت جانے سے
کسی کے ہار جانے سے
محبت کم نہیں ہو گی
٭٭٭


  
[bookmark: _Toc347146149]کبھی سفر تو کبھی شام لے گیا مجھ سے
تمہارا درد کئی کام لے گیا مجھ سے

مجھے خبر نہ ہوئی اور زمانہ جاتے ہوئے
نظر بچا کے ترا نام لے گیا مجھ سے

اسے زیادہ ضرورت تھی گھر بسانے کی
وہ آ کے میرے در و بام لے گیا مجھ سے

بھلا کہاں کوئی جز اس کے ملنے والا تھا
بس ایک جرأتِ ناکام لے گیا مجھ سے

بس ایک لمحے کے سچ جھوٹ کے عوض فرحت
تمام عمر کا الزام لے گیا مجھ سے
٭٭٭




[bookmark: _Toc347146150]بہت ہی بے سہارا کر گیا ہے
کوئی ہم سے کنارا کر گیا ہے

کوئی چپ چاپ دنیا کے مظالم
تری خاطر گوارہ کر گیا ہے

دل نازک صف تیشہ گراں میں
چلو کچھ تو گزارہ کر گیا ہے

محبت آشنا کر کے ہمیں وہ
سبھی کا دکھ ہمارا کر گیا ہے

ہے اگلا موڑ پھر بے چینیوں کا
زمانہ پھر اشارہ کر گیا ہے
٭٭٭





  
[bookmark: _Toc347146151]ہاں یہ ہو گا کہ ذرا دل کو سنبھالے دے گا
ورنہ یہ خواب سفر آنکھ کو چھالے دے گا

کون راتوں کو جلائے گا تری یادوں کو
کون یوں بعد مرے تجھ کو اجالے دے گا

دیس سے دور رہو ورنہ یہ آزاد وطن
بیڑیاں پاؤں کو اور ہونٹ کو تالے دے گا

پہلے معیار بنا لے گا چمکتے ملبوس
پھر وہ فہرست سے کچھ نام نکالے دے گا

اک ذرا پاؤں میں جھنکار بجے سکِّوں کی
پھر مرے نام کے ہر شخص حوالے دے گا

اب تو آ جا کہ تھکا ہارا مسافر آخر
کب تلک ڈوبتی سانسوں کو سنبھالے دے گا
٭٭٭


  
[bookmark: _Toc347146152]بے اعتبار وقت پہ جھنجھلا کے رو پڑے
کھو کر کبھی اسے تو کبھی پا کے رو پڑے

خوشیاں ہمارے پاس کہاں مستقل رہیں
باہر کبھی ہنسے بھی تو گھر آ کے رو پڑے

کب تلک کسی کے سوگ میں روئیں گے بیٹھ کر
ہم خود کو کتنی بار یہ سمجھا کے رو پڑے
٭٭٭



تمام دن بھی تو بانٹا ہے غیر لوگوں میں
[bookmark: _Toc347146153]یہ رات تیرے خیالوں میں کٹ گئی تو کیا

بہت کٹھن تھا پسِ چشم روکنا سیلاب
جو بولتے ہوئے آواز پھٹ گئی تو کیا
٭٭٭




[bookmark: _Toc347146154]کہیں آرزوئے سفر نہیں کہیں منزلوں کی خبر نہیں
کہیں راستہ ہی اندھیر ہے کہیں پا نہیں کہیں پر نہیں

مجھے اضطراب کی چاہ تھی مجھے بے کلی کی تلاش تھی
انھیں خواہشات کے جرم میں کوئی گھر نہیں کوئی در نہیں

کوئی چاند ٹوٹے یا دل جلے یا زمیں کہیں سے ابل پڑے
ہم اسیرِ صورتِ حال ہیں ہمیں حادثات کا ڈر نہیں

اے ہوائے موسمِ غم ذرا مجھے ساتھ رکھ مرے ساتھ چل
مرے ساتھ میرے قدم نہیں مرے پاس میری نظر نہیں

یہ جو عمر بھر کی ریاضتیں یہ نگر نگر کی مسافتیں
یہ تو روگ ہیں مہ و سال کا یہ تو گردشیں ہیں سفر نہیں
٭٭٭



[bookmark: _Toc347146155]نہ رنگ روپ کی طرح نہ خد و خال کی طرح
وہ میرے من میں‌آ بسا کسی ملال کی طرح

وہ میری سب ریاضتوں میں میرے ساتھ ساتھ ہے
کبھی جواب کی طرح کبھی سوال کی طرح

کبھی کبھی تو کتنا سخت ہے مگر کبھی کبھی
تو کس قدر لطیف ہے میرے خیال کی طرح

تمہارے پیار نے کبھی مجھے رہا نہیں کیا
پڑا ہوا ہے مجھ پہ زندگی کے جال کی طرح

میں راستہ ہوں اور تمہاری یاد قافلہ ہے جو
گزر رہی ہے مجھ سے میرے ماہ و سال کی طرح
٭٭٭





[bookmark: _Toc347146156]ہجر جاری ہے اور جیون ہے
بے قراری ہے اور جیون ہے

خواہشوں کے عجیب موسم میں
آہ و زاری ہے اور جیون ہے

مستقل تیغ رائیگانی کی
ضرب کاری ہے اور جیون ہے

درد نے معتبر کیا مُجھ کو
بُردباری ہے اور جیون ہے

عشق کے سامنے میرے دل کی
انکساری ہے اور جیون ہے

اک اک پل ہُوا گراں مجھ پر
سانس جاری ہے اور جیون ہے

حالت اب اپنی ایک مُدت سے
اضطراری ہے اور جیون ہے
٭٭٭



[bookmark: _Toc347146157]موت کا اعتبار کر لیتے
دو گھڑی انتظار کر لیتے

درد مُنہ پھیر کر نہیں جاتا
درد ہی اختیار کر لیتے

لوٹ کر پھر یہی سوال ہُوا کرتا
تم کسی سے بھی پیار کر لیتے

اے میرے دل کبھی کبھی کوئی
شام ہی خوشگوار کر لیتے

جھوٹ کی نوکری سے بہتر تھا
خود کو بے روز کر لیتے
٭٭٭



[bookmark: _Toc347146158]رو دیا میں تو وہ ہنسا کچھ اور
بن گئی درد کی فضا کچھ اور

اور ہی کچھ سُنا ہے لوگوں نے
کہ گئی ہے مُجھے ہوا کچھ اور

اتنے کم آنسوؤں سے کیا ہوگا
اے مری آنکھ کی گھٹا کچھ اور

مختلف پہلوؤں پر بات چلی
اور تھا تو ہمیں لگا کچھ اور

ہے تمھارا کرم ابھی کچھ کم
اے خدا اے مرے خدا کچھ اور
٭٭٭



[bookmark: _Toc347146159]کہا میں نے کہا ں ہو تم
جواب آیا جہاں ہو تم

مرے جیون سے ظاہر ہو
مرے غم میں نہاں ہو تم

مری تو ساری دنیا ہو
مرا سارا جہاں ہو تم

مری سوچو ں کا محور ہو
مرا زور بیاں ہو تم
٭٭٭



[bookmark: _Toc347146160]اس غریبی میں گُزارہ نہیں ہوتا مولا
غیب سے کوئی اشارہ نہیں ہوتا مولا

مُجھ کو ہجرت کی کوئی راہ سُجھا ہمت دے
مُجھ سے یہ شہر گوارہ نہیں ہوتا مولا

جب میں گھر جاتا ہُوں انبوہ مصائب میں کبھی
تُجھ بنا کوئی سہارا نہیں ہوتا مولا

سوچتا ہُوں تو ہر اک سمت سمندر ہی ملے
دیکھتا ہُوں تو کنارا نہیں ہوتا مولا

کچھ نہ کچھ پھر بھی کمی رہتی ہے
چاند ہوتا ہے ستارہ نہیں ہوتا مولا
٭٭٭



[bookmark: _Toc347146161]ضائع کرتے تھے ملاقاتوں کو
ہم سمجھتے ہی نہ تھے باتوں کو

ان کو عادت ہے مری آنکھوں کی
کون سمجھائے گا برساتوں کو

کتنے معصوم ہیں وہ لوگ کہ جو
کچھ سمجھتے ہی نہیں راتوں کو

وہ مجھے دام میں لانے کے لئے
کام میں لائے  مداراتوں کو

آستینوں پہ توجہ دے کر
تاڑ لیتا ہوں کئی گھاتوں کو
٭٭٭



٭٭٭
شاعر کی اجازت کے ساتھ
ماخذ:

اور دوسری سائٹس

